Интервју: проф.д-р Бистра Ангеловска, претседател на Фармацевтската комора на Македонија
 ЌЕ ДАВАМ НОВИ ИМПУЛСИ ЗА ЗГОЛЕМУВАЊЕ НА ПРОФЕСИОНАЛНИОТ  РЕЈТИНГ НА ФАРМАЦЕВТИТЕ

Во однос на  долготрајната и континуирана едукација низ која поминуваат , положбата на фармацевтите во Македонија  се уште не е на задоволително ниво.- Многу значаен сегмент на кој мислам да поработам  е анимирање на членството во Комората да работи на  сопствената едукација.- Следењето на новите технологии на лекување на болестите, раната дијагностика , можностите за  превенција за фармацевтите во иднина ќе претставуваат  императив.

Проф. д-р. Бистра Ангеловска е новиот претседател на Фармацевтската комора на Македонија. Во нејзината респектабилна биографија е запишано дека дипломирала на Фармацевтскиот факултет во Белград, специлализирала фармацевтска технологија во Скопје, а одбранила докторат по социјална медицина,организација на здравствениот систем и фармација на Катедрата за организација и економика на фармацијата на Фармацевтскиот факултет во Софија. Д-р Ангеловска е автор на  бројни публикации, објавени во научни списанија во земјата и во странство, а учествувала и на многу реномирани  меѓународни  стручни собири.
Во Вашата импресивна кариера сте поминале многу скалила-раководител на аптека, директор на Бирото за лекови, помошник директор за контрола и набавки при ФЗОМ, до универзитетски  професор. Колку целото ова професионално искуство го доживувате како предност во раководењето со Фармацевтската комора?
Пред се би сакала да потенцирам дека  од сите функции што досега сум ги имала, функцијата претседател на Фармацевтската комора на Македонија ми е најдрага.Сметам дека ова е многу престижна функција и дека од оваа позиција можам многу да придонесам за фармацевтската фела, пред се за нејзиниот однос кон општеството и обратно, на општеството кон фармацевтите.
Работењето во сите сфери на фармацевтската дејност, освен во веледрогерија, секако дека  е драгоцено искуство што ќе ми овозможи една поинаква димензија во  разрешувањето на проблемите што ги чувствува нашата професија. Притоа, секако ќе се раководам согласно законските овластувања на Комората, а особен акцент ќе се даде и на зачувување на етичката и професионална подготвеност на фармацевтите, како и на повисокиот рејтинг на фармацевтската професија.
Дваесетгодишното работење во аптека ми овозможи непосредно и во детали  да ја запознаам аптекарската дејност.Со оглед на тоа што еден огромен дел од членството на Комората своите професионални активности ги остварува токму во аптеките, се чувствувам повикана да давам предлози за донесување одредени решенија што ќе го подобрат нивото на фармацевтската услуга.Работењето во аптека, исто така,  прдонесе да се запознаам и со функционирањето на веледрогериите и претставништвата, зашто многу тесно соработувавме со нив. 
Од друга страна, работењето, пред се, како контролор во Фондот за здравство ми овозможи да ги осознаам постапките за склучување договори, зашто како фармацевт сум имала одредено учество при формулација на договорите и учество и  заштитување  на професионалниот аспект на фармацевтската дејност во аптеките.

Конечно, како универзитетски професор директно сум вклучена во едукацијата на кадри што,исто така, е  и една од ингеренциите на Комората, со оглед на тоа што континуираната едукација е од огромно значење за постојано изградување на стручниот профил на фармацевтот.

Кои се вашите визии за развој и унапредување на Комората како еснафска организација? Кои новини планирате да ги имплементирате за време на вашиот мандат?

Генерално, сметам дека во функционирањето на Комората не се потребни некакви спектакуларни промени . Ќе продолжам и понатаму да ги зајакнувам добрите односи со институциите на системот, пред се со Министерството за здравство, Бирото за лекови , со Фондот за здравствствено осигурување, како и со другите асоцијациии на сличните гранкови структури.Оваа соработка секако ќе се одвива во согласност со  нашите надлежности дефинирани во законските прописи.

Многу значаен сегмент на кој мислам да поработам  е анимирање на членството во Комората да работи на  сопствената едукација. Во делот на мотивацијата  ќе давам и нови идеи и импулси  за зголемување, пред се, на професионалниот рејтинг создавајќи една клима на  меѓусебна доверба со соработниците без оглед на  стручниот профил.
Преку разни работилници или други форми на стручни собири, преку кои ќе го поттикнеме членството да добива нови сознанија за унапредување на фармацевтската  услуга, би сакала да ставам акцент на аспектите, како што се,  примената на добрата фармацевтска практика и спроведувањето на фармацевтската грижа. Во таа насока би сакала да потенцирам, дека неодамна ФЗОМ во соработка со Фармацевтската комора организираше работилница на тема „ Листа на лекови на товар на ФЗОМ-пракса и искуства“ на која активно учество со свои дискусии, прашања и предлози зедоа  здравствените работници кои вршат дејност во установи што имаат договор со Фондот. 
Мислам дека може да го унапредиме и работењето на веледрогериите во смисла на реализирањето на законските одредби за фармаковигиланца, за подобрување на протокот на информациите што ќе бидат достапни до населението и конечно да им помогнеме на сите институции во воведувањето на  сите новини од сферата на фармацијата што доаѓаат од земјата и од странство.
Како ја оценувате положбата на фармацевтот денес во Република Македонија? Дали планирате некакви чекори за подобрување на неговиот статус?

Ако се земе предвид  долготрајната и континуирана едукација низ која поминуваат,  положбата на фармацевтите во Македонија  се уште не е на задоволително ниво. Според моите видувања, ова би можело да биде последица на недоволната активност на самите фармацевти за постигнување на еден повисок статус во општеството, но веројатно е и одраз на материјалната состојба која ги оневозможува да се справат со одредени егзистенцијални проблеми. 
Во еден дел постоечката положба на фармацевтите е последица и на тоа што фармацевтите не се обраќаат адекватно во одредените институции и не се анимираат да дојдат до одредена општествена положба. Во овој правец Комората ќе се заземе за подигнување на општествената положба на фармацевтот и тоа пред се преку неговата професионална ангажираност и преку можноста фармацевтите да докажат дека се многу значајна карика  во здравстениот систем и дека многу од здравствените политики почиваат токму на плеќите на фармацевтот. Не  само од причина што во  здравствениот синџир тој е последната алка со која се сретнува пациентот и од него во голема мера зависи успехот во лекувањето.Ако се земе и финансискиот момент и фактот што за лекови се одвојуваат значајни  суми пари, од причина што многу од лековите се реално скапи, фармацевтот со својата стручност и професионалност може многу да направи да се намалат трошоците.
Вие сте и професор на Факултетот за медицински науки при Универзитетот Гоце Делчев-Штип каде што се образуваат идните  магистри по фармација. Дали сметате дека  образовниот систем во Република Македонија е компатибилен со барањата што ги испорачува пазарот на трудот или потребни се некакви интервенции во оваа сфера?
Фармацевтскиот факултет ги едуцира идните фармацевти и неговата наставна програма е регулирана согласно европските директиви. Има одредени предмети што мора да ги полага секој фармацетвт во Европа за да бидат компатибилни факултетите едни со други.Сето ова значи дека постои одреден квантум на знаење што треба да го стекнат сите студенти. Како професор, најодговорно тврдам дека на студентите на Фармацевтскиот факултет им се дава доволен квантум на знаење за да можат да се појават на пазарот на трудот, не само во Македонија, туку и во сите европски земји. Нашите кадри ги задоволуваат сите критериуми за модерен фармацевт, било тој да е вработен во аптека, во системот  на веледрогерии, претставништва, државни институции, јавни здравствени установи или на сите  останати  места каде што жзаконската регулатива  предвидува да се вработуваат фармацевти, вклучувајчи ја тука и едукацијата на кадрите.
Исто така, системот на лиценцирање и релиценцирање  воспоставен во нашата држава со Законот за здравствена заштита и за кој што е надлежна Комората,  ги задолжува фармацевтите да се едуцираат континуирано за време на целиот свој работен век. Лично сметам дека покрај базичното образование, покрај основата што ќе им ја даде факултетот, многу поважно е  адекватно да се применат стекнатите искуства и да се следат новите трендови во струката , без оглед на тоа  каде  фармацевтот ќе го остварува својот работен ангажман.Со други зборови, би сакала да нагласам,  дека многу поголем акцент давам на самообразованието, она што се вели учење за цел живот, зашто во фармацијата промените се движат на дневна основа, зашто таа е гранка што бележи огромна експанзија.  Следењето на новите технологии на лекувањето на болестите, раната дијагностика , можностите за  превенција за фармацевтите во иднина ќе претставуваат  императив.
Министерството за здравство, Бирото за лекови и Фондот за здравствено осигурување се значајни партнери на Комората. Во која насока планирате да се одвива натамошната соработка со овие институции?
Досега соработката со овие институции е на многу високо ниво. Откако сум на оваа функција остваривме средба со директорот на Бирото за лекови, со кого, како со прв фармацевт во државата,  се отворија многу прашања, многу иницијативи при што се заклучи дека со меѓусебна соработка ќе се дојде до адекватни решенија  што ќе придонесат за подобрување на фармацевтската дејност.
Морам да ја истакнам и исклучителната соработка со Фондот за здравство. Со Фондот остваривме неколку средби што, според мене,  беа многу плодни. Наидовме на исклучително добро разбирање и сигурна сум  дека и во иднина соработката ќе продолжи во истиот правец преземајќи конкретни мерки за операционализирање на нештата што заеднички ги констатиравме.
Последната одржана работилница што ја организираше Фондот, во соработка со Фармацевтската комора, беше многу плодна. Се детектираа многу проблеми, се иницираа решенија за  надминување на тие проблеми  што е од витална важност за  извршување на нашата основна дејност, а тоа е снабдувањето на населението со квалитетни лекови притоа применувајќи ја фармацевтската грижа за пациентот.Од друга страна, Фондот за многу технички решенија најде решенија, најде разбирање за фармацевтите и постави иницијативи во насока на намалување на административните работи на фармацевтот за сметка на стручната работа. Со тоа, според мене, ќе се придонесе за порационална употреба на лековите што долгорочно носи заштеди за Фондот за здравство.
Би сакала да потенцирам дека Комората ќе ги поттикнува и поддржува соодветните начини на комуникација меѓу членовите и службите на Фондот за навремено и квалитетно разрешување на проблемите, ќе учествува во работата на соодветните комисии, согласно статутот на Комората и прописите на ФЗОМ . По потреба подготвени сме да пружиме техничка и стучна помош во остварувањето на поставените задачи за овозможување квалитетна здравствена услуга и подобрување на положбата и улогата на фармацевтите во општеството.

Како ќе се одвива натамошната соработка со останатите две комори-Лекарската  и Стоматолошката комора на Македонија? Во кој мера се поклопуваат вашите интереси?

Според Законот за здравствена заштита, надлежностите на коморите се прецизно одредени и тие се идентични за трите еснафски организации. Сите три комори имаат исти ингеренции и претставуваат  продолжена рака на институциите на системот.Согласно регулативата , целта на сите три еснафски организации, меѓу другото, е заштита и унапредување на стручноста и етичките должности и права на здравствените работници со високо образование од областа на медицината, стоматологијата и фармацијата,подобрување на квалитетот на здравствената заштита,како и заштита на професијата. Со други зборови кажано, од една страна, не зближува тоа што сите имаме одговорност спрема професионалноста на нашите членови, од друга страна,одговорноста спрема нивната положба во општеството и ,од трета страна, одговорноста на сите комори   кон  грижата за  остварување на навремена и квалитетна здравствена заштита.

 Ова практично значи дека  трите комори треба  да имаат тесна меѓусебна соработка пред се пружајќи им  го на институциите она што од нас се очекува во смисла на стручна и професионална помош, а во насока на унапредување на здравствените политики и на здравствениот систем.

 Соработката меѓу коморите се остварува редовно, на техничко ниво преку контакти на службите, но, истовремено, имаме и редовни средби со претседателите на коморите на кои генерално ги разгледуваме прашањата што се од интерес за нашето членство.
Колку Фармацевтската комора на Македонија  ја  одржува врската со  меѓународните асоцијации  на фармацевтите  и колку таа  учествува во  заеднички проекти со нив?
Фармацевтска Комора на Македонија активно соработува со повеќе меѓународни асоцијации на фармацевтите. Член е на Интернационалната федерација на фармацевтите( FIP), Фармацевтската група на ЕУ (PGEU) и  на EuroPharm Forum. Со овие организации Комората разменува информации, учествува во нивните активности, истражувања и проекти. На Конгресот на FIP, што ќе се одржи оваа година во Амстердам, каде истовремено ќе се прослави и стогодишнината од постоењето на оваа меѓународна асоцијација, на Фармацевтската Комора  ќе и биде обезбеден простор  на неколку локации  преку постер презентација  да покаже како е организирана, што работи, кои резултати ги има постигнато, какви проекти има сработено и кои се плановите за иднината.  На истиот конгрес, како претседател на Комората, ќе ја потпишам и Декларацијата по повод стогодишнината под наслов „Подобрување на глобалното здравје преку пополнување на празнините во развојот, дистрибуцијата и разумната употреба на лековите“, заедно со другите претседатели на фармацевтските организации од целиот свет. 

Активна е соработката што Комората ја остварува и со Фармацевтската група на ЕУ (PGEU). Преку постојаната размена на информации и заедничкото учество во многу истражувања, Комората се стекнува со многу значајни податоци за фармацевтите и фармацевтската дејност во Европската Унија, за нивната правна и економска поставеност.Овие податоци  ги користиме за подобрување на положбата и улогата на фармацевтите во нашата земја.

Со EuroPharm Forum, организација на фармацевтите под закрила на Светската здравствена организација, Комората досега остваруваше голема соработка, која резултираше со реализација на заеднички проект за „ добрата фармацевтска практика “. 

Фармацевтска Комора на Македонија успешно соработува и со фармацевтските организации од регионот -соработка која  во иднина не само што ќе продолжи, туку и во голема мера ќе се продлабочи.

